
Annotatsiya. Mazkur maqolada XX asrning 30-50-yillarida Buxoro me’moriy obidalari– 

toqlarning ta’miroti masalasi mutasaddi tashkilotlar  faoliyatiga doir hujjatlar asosida yoritiladi. 

Savdo majmualari Timi Abdullaxon, Toqi Zargaron, Toqi Sarrofon hamda Toqi Telpakfurushon 

yodgorliklari bilan bog’liq ta’mirlash va qayta tiklash ishlari, bu boradagi nooqilona yondashuv va 

mas’uliyatsizlik holatlari dalillanadi. Shu bilan birga, yodgorliklarni muhofaza  qilish, saqlash, 

qolaversa, ulardan foydalanish kabi jarayonlar misolida mavjud hokimiyatning munosabati ham 

tahlil qilinadi. Kalit so’zlar:  ta’mirlash, obida, Toqi Zargaron, Toqi Sarrofon,  Toqi 

Telpakfurushon, gumbaz, ravoq, tim, shahar xo‘jalik qo‘mitasi, shahar soveti. 

Аннотация. В статье на основе документов о деятельности соответствующих 

организаций  рассматривается вопрос реставрации архитектурных памятников Бухары — 

торговых комлексов-токов  в 1930–1950-е годы. Ремонтно-восстановительные работы, 

связанные с торговыми комплексами Тими Абдуллахан, токи Заргаран, токи Саррофан и 

памятниками токи Tелпакфрушон, свидетельствуют о нерациональном подходе и 

безответственности в этом отношении. При этом анализируется и отношение 

действующей власти на примере таких процессов, как охрана, сохранение памятников, а, 

следовательно, и их использование. Ключевые слова: реновация, памятник, Токи Заргарон, 

Токи Саррофон, Токи Тельпакфурушан, купол, крыльцо, коллектив, горэкономкомитет, 

городской совет. 

Annotation. Based on documents on the activities of relevant organizations, the article 

examines the issue of restoration of architectural monuments of Bukhara — shopping complexes in 

the 1930s and 1950s. The repair and restoration works related to the shopping complexes of Te 

Abdullahan, toki Zargaron, toki Sarrofon and the monuments of Toki Telpakfrushon indicate an 

irrational approach and irresponsibility in this regard. At the same time, the attitude of the current 

government is analyzed using the example of such processes as the protection and preservation of 

monuments, and, consequently, their use. Keywords: renovation, monument, Toki Zargaron, Toki 

Sarrafon, Toki Telpak furushon, dome, porch, collective, city economic committee, city council. 

 

Boqiy Buxoroning noyob me’moriy obidalari – savdo toqlarining XX asr 30-

yillariga doir ta’mirlanish masalasi tarixiga oid ma’lumotlardan, ularning shahar 

soveti tomonidan shahar xo‘jalik qo‘mitasi (Горкомxоз) tasarrufiga berilganligi 

ma’lum bo‘ldi. Keyinchalik, 1934-yilda O‘zbekiston SSR Xalq Komissarlari Soveti 

qaroriga tayanib, savdo toqlari, tim va qadimiy hammom foydalanish uchun Buxoro 

shahar kommunal xo‘jaligi bo‘limi ixtiyoriga beriladi[1]. 

Keyinchalik, Buxoro shahrining qayta loyihalashtirilishi va transport yo‘l 

qurilishi munosabati bilan shahar sovetiga Toqi Sarrofon yodgorligini (shu qatorda 

Sallohxona, Qarshi, Mozor, Samarqand, Imom va Shergiron darvozalari va ularga 

tutash devorlar ham – D.A.) buzishga ruxsat berilganligini me’moriy yodgorliklarga 

bo‘lgan mas’uliyatsizlikning yorqin dalili sifatida, qayd etish o‘rinli. 

Mazkur masala O‘zbekiston SSR MIQning 1939-yil 19-martda bo‘lib o‘tgan 

Buxoro viloyatidagi tashkiliy qo‘mitasi yig‘ilishida muhokama qilinib, “....Toqi 

Sarrofon me’moriy konstruktiv yechimining Buxoroda mavjud boshqa 

yodgorliklar[Toqi Zargaron va Toqi Telpakfurushon nazarda tutiladi–D.A.]da ham 

uchrashi hamda transport harakatlanishini yaxshi yo‘lga qo‘yishni ta’minlash 

maqsadida...” davlat muhofazasidan chiqarish xususida qaror qilinadi[2]. Buxoro 

viloyati bo‘yicha tashkiliy qo‘mita raisi Yusupov, kotib Melamedov, O‘zbekiston 

SSR Xalq Komissarligi Soveti raisi Abdurahmonov va ish boshqaruvchi Danilov 

(ismi hujjatlarda ko‘rsatilmagan – D.A.)  imzosi bilan rasmiylashtirilgan mazkur 

hujjat Buxkomstaris va ilmiy jamoatchilik doirasida bahsli muhokamalarga sabab 

bo‘ldi. Bu borada M.Y.Massonning sa’y-harakatlari e’tiborga molik.  

Arxitektor Meyerson boshchiligida 1939-yil 14-aprelda taqdim etilgan Buxoro 

shahrining qayta loyihalash chizmasiga javoban M.Y.Masson “Buxorodagi me’moriy 

yodgorliklar muhofazasi xususida” deb nomlangan ilmiy ma’ruzasida o‘zining 

asoslangan mulohazalarini bildirib o‘tadi. Unda M.Y.Masson yodgorliklarga nisbatan 

uchta toqdan biri buzilsin, qabilidagi bunday “arifmetik” munosabat mutlaqo noo‘rin 

ekanligini ta’kidlab, buni me’moriy yodgorlik qimmati, ahamiyatini to‘g‘ri 

baholamaslik va uni asrash vazifasidan uzoqlashish, deb baholaydi. U o‘z fikrlarini 

davom ettirib, “...Toqlar kam saqlanib qolingan noyob me’moriy inshoot turiga 

mansub bo‘lib, o‘rta asr shaharlaridagi bu kabi savdo rastalari na Turkmaniston 

SSR, na Tojikiston SSR hamda Qirg‘iziston SSRda saqlanmagan bo‘lib, faqatgina 

O‘zbekiston SSRda mavjud.  Qolaversa, bu yodgorliklar hali to‘liq o‘rganilmagan. 

Mavjud beshta toqdan qolgan uchta savdo toqi bir-birining nusxalari hisoblanmaydi. 

Har biri alohida me’moriy yechimga ega...”[3],– deb ta’kidlaydi. 

Olim tomonidan transport qatnovini erkin yo‘lga qo‘yish maqsadida katta 

markaziy ko‘chani shaharning shimoli bilan to‘g‘ridan to‘g‘ri bog‘lash rejasi o‘rniga 

uni sharq yo‘nalishiga burish kabi muqobil taklifining ilgari surilishi noyob me’moriy 

merosimizni asrab qolinishiga sabab bo‘ldi.   

Buxoro me’morchiligining durdonalaridan biri bo‘lgan yirik savdo majmuasi – 

Timi Abdullaxon yodgorligining ta’mirlanishi hamda qayta tiklash ishlari esa 1927-

yilda Sredazkomstaris tasarrufiga olinishi bilan bog‘liq bo‘lganligi ko‘rinadi. 

Obidadagi keyingi ta’mirlash 1935-yilda Buxkomstaris raisi Sh.Kamolov 

mas’ulligida amalga oshirilgan. Jarayon bilan bog‘liq iqtisodiy hujjatlar  mazkur 

yilda Masjidi Kalon ta’miri uchun ajratilgan mablag‘ ham (masjidning g‘alla 

omboriga aylantirilganligi sababli – D.A.) timdagi qayta qurish ishlariga 

yo‘naltirilganini ko‘rsatadi. Buning natijasi o‘laroq, Abdullaxon timida keng ko‘lamli 

ta’mirlash – janubi-g‘arbiy devor, peshtoq, ravoqlar, tom va tarnov qismlarida amalga 

oshirildi. Bajarilgan ishlar uchun 10.194 rubl 84 tiyin sarflangan. 1936-yilda Timdagi 

ta’mirlash ishlari davom ettirilib, 14.528 rubl mablag‘ hisobidan tashqi devor, 

binoning ichki qismlarida g‘isht terish, tom va gumbaz, qubbalarida ganch bilan 

suvoqlash ishlari olib borilgan[4]. 

Buxkomstaris faoliyatiga doir hisobot hujjatlaridagi ma’lumotlar keyingi ta’mir 

yillarida Tim hamda toqlarda bir qadar qayta tiklash ishlari olib borilganidan 

guvohlik beradi. Jumladan, 1940-yilda Toqi Telpakfurushonda asosiy gumbaz, tom 

qismi hamda kichik qubbalar pishgan g‘isht va ganch qorishmalar vositasida 

ta’mirlangan. Buning uchun davlat budjetidan 62.233 rubl, maxsus mablag‘lar 

hisobidan 10.000 rubl mablag‘ ajratilishiga erishilgan. Shuningdek, Toqi Zargaron 

devorlarining nuragan qismlari hamda gumbazlarida qayta tiklash ishlari bajariladi. 

Bunda ham maxsus mablag‘lar tushumidan 10.000 rubl, budjet hisobidan 12.431 rubl 

summa jalb etiladi. Timi Abdullaxon peshtoqining janubi-g‘arbiy burchak devori esa 

gumbaz qismidan poydevoriga qadar qayta tiklanishi mazkur obidalar uchun zaruriy 

ta’mir ishlari edi. 1941-ta’mir yilida maxsus mablag‘lar yuzasidan Telpakfurushon 

toqining ravoq va gumbazlari qayta terilib, tom qismi hamda devorlarida 

mustahkamlash ishlari olib boriladi.  

Arxitektura ishlari boshqarmasi tomonidan 1949-yilda Toqi Zargaron, Toqi 

Sarrofon, Toqi Telpakfurushon va Timi Abdullaxonda amalga oshirilgan ilmiy-

tadqiqotlar natijasida mazkur obidalar alohida savdo majmuasi–kompleks sifatida 

ilmiy tavsiflanib, asoslandi. Buning natijasida, ushbu yodgorliklar chizmalari shahar 

bosh rejasiga kiritilishiga erishilgan[5]. Bu toqlarning muhofazasi va xavfsizligini 

ma’lum ma’noda ta’minlaydigan omil bo‘la oldi. Toqi Zargarondagi ta’mirlash 

ishlari shu yilning o‘zidayoq boshlanib, jami 6000 rubl miqdorida mablag‘ xarj 

qilingan.  

Mavzuga daxldor iqtisodiy hujjatlardan, Arxitektura ishlari boshqarmasining 

1951-ta’mir yili dasturiga muvofiq respublika bo‘yicha ta’mirlash uchun 588.000 

rubl mablag‘ ajratilganligi ma’lum bo‘ldi. Shundan 147.000 rubl miqdori Buxoro 

me’moriy yodgorliklarining ta’miriga yo‘naltiriladi[6]. Yodgorliklar muhofazasi 

bo‘limining bosh muhandisi A.Xaustov, hududiy vakil S.Sharipov, yodgorliklar 

saqlovchisi I.Mansurovlar tomonidan 1951-yilda Buxoro me’moriy obidalari 

doirasida amalga oshirilishi zarur ishlar ko‘lami belgilab olinadi. Natijada, budjet 

hisobidan 40.000 rubl ajratilib, Toqi Zargaronning janubiy yo‘lagidagi ta’mir 

ishlarini yakunlash, barcha yo‘laklarning ravoqlarida mustahkamlash amalga 

oshiriladi. Shu bilan birga Toqi Sarrofondagi ushbu yildagi qayta tiklash ishlariga 

10.000 rubl mablag‘ ajratilgan[7].  

Ta’mirlashga mas’ul tashkilotlar faoliyatiga doir yana bir e’tiborli jihat, 

Telpakfurushon toqining muhofaza masalasi bilan bog‘liq bo‘lib,  1951-yil avgust 

oyiga qadar toq yaqinidan o‘tadigan mashinalar qatnovining to‘xtatilishidir. Sababi, 

shu yilning 21-fevral sanasida Davlat qurilish muhofaza inspeksiyasi boshlig‘i 

I.Y.Patik tomonidan Toqi Telpakfurushonning texnik holati tekshirilib, transport 

harakatlanishi natijasida devor suvoqlarida o‘pirilish sodir bo‘layotganligi 

rasmiylashtirilgan. Shundan so‘ng, 1951-yil 27-avgustda Buxoro shahar ijroiya 

qo‘mitasi rahbari Bakayev toqning ta’miri uchun zarur mablag‘ ajratilishini so‘rab, 

V.A.Jahongirovga murojaat qiladi[8]. Ammo mavjud ma’lumotlardan 1952-yilda 

Toqi Telpakfurushonda ta’mirlash ishlari emas, balki ushbu tadbir uchun zarur 

bo‘lgan ilmiy o‘rganish hamda o‘lchov ishlari olib borilganligi ma’lum bo‘ldi. 1953-

yilda yodgorlikni to‘liq ilmiy tadqiq etish, toqdagi o‘tish yo‘laklarining ravoqlarini 

mustahkamlash, tom qismini ta’mirlash kabi ishlar bajarilgan. Buxoro MITICHU 

tomonidan amalga oshirilgan bu amaliyot uchun maxsus mablag‘lar tushumidan 

60.000 rubl summa talab etilgan. 

Mazkur davrga tegishli bo’lgan toqlardan foydalanish va ijaradorlik bilan bog‘liq 

ma’lumotlarni tahlil qilish orqali ularning “Buxoro shahar savdo” idorasi ixtiyoriga 

berilganligi aniqlandi. Ijara to‘lovi miqdori esa O‘zbekiston SSR Vazirlar 

Kengashining 1947-yil 30-iyundagi 1012-son qaroriga asoslanib savdo rastalari 

uchun 1kv.m maydondan yiliga 140 rubl, omborxona maqsadidagi foydalanuv uchun 

esa 75 rublni tashkil etgan. Masala yuzasidan idoralararo yozishmalarni o‘rganish 

davomida quyidagi mulohazali holatga duch keldik. 

O‘zbekiston SSR Savdo vaziri S.Ziyamov 1952-yil 13-iyunda Vazirlar Kengashi 

raisining o‘rinbosari V.A.Bilbas nomiga yo‘llagan xatida go‘yoki Toqlar tarixiy 

yodgorlik hisoblanmasa-da, ulardan tarixiy yodgorlik ijarasi uchun zarur summani 

to‘lash talab etilgani, qolaversa, savdo rastalari tarixiy ahamiyatga ega emasligidan 

kelib chiqib, ularni Savdo vazirligi hisobiga o‘tkazish kerakligini talab etadi. 

Vaholanki, birinchidan, ushbu obidalarning tarixiy qimmati, ahamiyati ilmiy 

asoslanib 1927-yildayoq davlat muhofazasidagi yodgorliklar ro‘yxatiga kiritilgan edi. 

Ikkinchidan esa, mavjud smeta hujjatlari belgilangan ijara to‘lovining 

yetkazilayotgan zarardan bir necha barobar kamligini dalillaydi. Shu nuqtayi 

nazardan qaraganda, S.Ziyamovning savdo majmualari-toqlarga nisbatan “da’vo”lari 

mutlaqo o‘rinsiz bo‘lgan, deb hisoblaymiz.  

Ijaradorlar tomonidan yetkazilgan zararga qaramay, toqlar binosi muntazam ijara 

uchun foydalanuvga berilgan. Faqatgina 1952-yil 10-sentabrda rejalashtirilgan ilmiy 

izlanishlar sabab, Arxitektura ishlari boshqarmasining Buxorodagi hududiy vakili 

S.Sharipov Toqi Telpakfurushondagi 1953-yilgi ijara shartnomasi imzolanmasligini 

ta’minlashga erishgan. 

Arxitektura ishlari boshqarmasining Yodgorliklar muhofazasi bo‘limi taklifi bilan 

Buxorodagi sayyohlar uchun asosiy ko‘rsatmali yo‘nalish (marshrut) bo‘yicha 

joylashgan yodgorliklar 1954-yilda qayta ko‘rib chiqilib ularning soni o‘n beshtaga 

yetkaziladi. Mazkur ro‘yxatda Toqi Zargaron, Toqi Telpakfurushon hamda Toqi 

Sarrofonning mavjudligi ulardagi ta’mirlash va qayta tiklash ishlarining sifatiga, 

salmog‘iga ta’sir ko‘rsatishini ta’minlagan. 

Xulosa o’rnida ta’kidlash o’rinliki, tim va toqlarda amalga oshirilgan ta’mirlash 

ishlari muayyan omillar asosida bajarilgan. Aholi serqatnov harakat yo‘nalishida 

joylashganligi, sayyohlar uchun asosiy ko‘rsatma yo‘nalish (marshrut) jadvaliga 

kiritilishi, davlat muhofazasidagi yodgorliklar sifatida ro‘yxatga olinishi sabab, tim 

va toqlarda ta’mirlash va qayta tiklash tadbirlari amalga oshirilgani kuzatiladi. 

Shuningdek, belgilangan taftish-nazorat komissiyalarining hisobot hujjatlari hamda 

ta’mirlashga mas’ul tashkilotlarning o‘zaro yozishmalarini tadqiq etish orqali, 

mutasaddilarning beparvoligi va loqaydligi, moliyaviy ta’minotdagi uzilishlar kabi 

bir qator sabablardan tim va toqlarda bajarilgan ta’mir ishlari salmog‘i va sifatining 

bu kabi inshootlarning saqlovi uchun yetarli bo‘lmaganligi ma’lum bo‘ldi. 

FOYDALANILGAN MANBA VA ADABIYOTLAR RO‘YXATI: 

